
muammolarni hal qilish koʻnikmalariga ega boʻlishi, kerakli ma’lumotlarni maqsadli qidirish 

va tanlashni toʻg‘ri bajarishi kerak. Maktabgacha talimning davlat ta’lim standartiga muvofiq, 

maktabgacha ta’limni tugatish bosqichida asosiy maqsadlari yoʻlida muzokara olib borishga 

qodir, boshqa odamlarning qiziqishlari va his-tuyg‘ularini hisobga oladigan, turli masalalarda 

oʻz pozitsiyasini ifoda eta oladigan va himoya qila oladigan boladir.  

Oʻz navbatida, maktabgacha ta’limning aksariyat namunaviy umumiy ta’lim 

dasturlarining mazmuni maktabgacha ta’lim muassasalari oʻqituvchilari uchun quyidagi 

vazifalarni qoʻyadi:  

- bolalarni – boʻlajak maktab oʻquvchilarini – yangi bilimlarni olish uchun tashabbus 

koʻrsatishga oʻrgatish;  

- oʻz nuqtai nazarini himoya qilish qobiliyatini shakllantirish;  

- bolalarda mustaqil xulosa chiqarishga oʻrgatish. Ushbu harakatlarning barchasi 

maktabgacha yoshdagi bolalardan izchil nutqni rivojlantirishning yetarli darajasini va oʻz 

nuqtai nazarini asoslash qobiliyatini talab qiladi. 

Mavzuga oid adabiyotlar tahlili. “Argumentatsiya” soʻzi lotincha soʻzlardan 

(argumentum, arguo) kelib chiqqan boʻ'lib, “tushuntirish”, “dalillash” degan ma’noni anglatadi. 

Argumentatsiyani ma’lum bir auditoriyada ma’qullashga qaratilgan bayonotlar tizimi 

tomonidan taqdim etilgan nuqtai nazarni oqlash yoki rad etishga xizmat qiladigan ijtimoiy, 

intellektual, og‘zaki faoliyat sifatida aniqlash mumkin [1]. Dalillashni “fikrlash usuli” boʻlib, 

uning davomida ba’zi qoidalar isbotlangan tezis sifatida ilgari suriladi; uning tizimliligi 

foydasiga dalillar va mumkin boʻlgan qarama-qarshi dalillar koʻrib chiqiladi; dalilning asoslari 

va tezisiga, shuningdek rad etish tezisining asoslariga baho beriladi; antiteziya rad etiladi, tezis 

isbotlanadi, tezisning haqiqati va antitezisning yolg‘onligiga ishonch hosil qilinadi. 

Argumentatsiyada quyidagi komponentlar aniq koʻrinadi: 

-tezis, dalillar (dalillar bilan ifodalangan), xulosani oʻz ichiga olgan ma’lum bir 

tuzilmaning bayonoti yoki matnini yaratishga qaratilgan faoliyat; 

-sabab-oqibat munosabatlarini aniqlash va toʻg‘ri dalillarni tanlashga qaratilgan aqliy 

faoliyat; 

-birovning e’tiqodini kuchaytirish yoki zaiflashtirish maqsadida boshqa shaxsga yoki 

odamlarga qaratilgan ijtimoiy faoliyat. 

Bolalarning fikrlash tabiati masalasi uzoq vaqt davomida koʻplab olimlarning asarlarida 

munozarali boʻlib kelgan.  

Tabiat bilan tanishtirish jarayonida katta maktabgacha ta’lim yoshidagi bolalarda daliliy 

asoslash koʻnikmasini shakllantirish jarayoni, muayyan vaqt davomida va muayyan pedagogik 

tizim doirasida rivojlanuvchi, qoʻyilgan maqsad va vazifalarga erishishga qaratilgan pedagog-

tarbiyachi va tarbiyalanuvchilarning uyushgan oʻzaro ta’sirini koʻzda tutadi.  

Maktabgacha ta’lim yoshidagi bolalarning tadqiqotchilikka oid faolligi va 

tashabbuskorligining rivojlanishini tabiat bilan tanishtirish jarayonida katta maktabgacha 

ta’lim yoshidagi bolalarda daliliy asoslash koʻnikmasini shakllantirishning emotsional, 

motivatsion, mazmunli, operatsional bosqichlari ajratib koʻrsatilgan[9].  

Birinchi, emotsional-motivatsion bosqichning maqsadi – maktabgacha ta’lim yoshidagi 

bolalarda kattalar va tengdoshlari bilan muloqot jarayonida daliliy asoslangan nutqning 

ahamiyatini tushunishni, oʻz fikrlarini izchil bayon qilishning zarurligini, oʻz nuqtai nazarni 

ishonarli qilib himoya qilishni shakllantirishdan iborat. Mazkur bosqichga maktabgacha 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/2 (3)-2023 

 

293 

yoshdagi bolalarning muloqot faoliyatining asosini tashkil qilgan motivatsion komponent 

kiradi. U bolaning daliliy asoslashga qiziqish bildirishi, istagiga, ishontirishning tilga oid 

shakllaridan, suhbatdosh fikriga qoʻshilish yoki qoʻshilmasligi madaniy shakllaridan 

foydalanish bilan bog‘liq[2].  

Ikkinchi, mazmunli bosqichning maqsadi – bolalarda daliliy asoslangan matnning 

tuzilishi, uning ma’noviy qismlarini tilga tegishli vositalar yordamida bog‘lanishi haqida 

tasavvurlarni shakllantirishdan iborat. Mazkur bosqichda ta’lim faoliyatining asosiy vazifasi 

maktabgacha yoshdagi bolalarda tengdoshlari va kattalar bilan muloqot qilish davomida daliliy 

asoslashni amalga oshirishning mumkin boʻlgan usullari haqidagina elementar tasavvurlarni 

shakllantirish emas, balki quyidagi koʻnikmalarni shakllantirish: mavzunni tushunib yetish, 

taxmin, faraz keltirish, daliliy asoslangan fikrni bildirish tuzilishiga tezisni kiritish; ilgari 

surilgan taxminlarni isbotlash uchun dalillarni tanlash; ishontirish uchun dalillarni tanlashni 

amalga oshirish; dalillangan fikrdan xulosa chiqarish; asosiy taxminga tayangan holda, xulosani 

ta’riflash; daliliy asoslashga xos boʻlgan nutqqa tegishli bog‘lanish vositalarini tanlashni amalga 

oshirishni bilish. Katta maktabgacha ta’lim yoshidagi bolalarda daliliy asoslash koʻnikmalarini 

shakllantirishning asosini maktabgacha yoshdagi bolalarning tadqiqotchilik bilan bog‘liq 

faolligi tashkil qiladi, u sezgi a’zolari orqali, ya’ni sensorli tekshirish, kuzatishlar, tabiatda 

yoʻnaltiruvchi va sinab koʻrish harakatlari, tajriba-sinovlar, eksperimentlar, evristik 

muhokamalar va shu kabilar orqali amalga oshiriladi.  

Uchinchi, operatsional bosqichning maqsadi – tabiat bilan tanishish davomida 

maktabgacha ta’lim yoshidagi bolalarni bir butun, bir-biri bilan bog‘liq daliliy asoslash fikrlarni 

bildirish, ulardan kundalik nutq amaliyotida foydalanishga oʻrgatishdan iborat. Mazkur bosqich 

maktabgacha yoshdagi bolalarning kundalik hayotda, muammoli vaziyatlarni hal qilishda, 

tadqiqotchilik va loyihalash amaliyotida daliliy asoslash koʻnikmasini qoʻllash tajribasiga ega 

boʻlishni nazarda tutadi[10].  

Ishning mazkur bosqichlari ta’lim faoliyatining turli shakllarida: bevosita ta’lim 

faoliyatida, pedagog-tarbiyachi va bolalarning birgalikdagi faoliyatida hamda maktabgacha 

bolalarning mustaqil faoliyatida amalga oshirilishi mumkin. Mazkur jarayonni amalga 

oshirishning zarur vosita va usullarini tanlab olish muhim masala hisoblanadi.  

Tahlil va natijalar. Maktabgacha ta’lim yoshidagi bolalarda daliliy asoslash 

koʻnikmasini shakllantirishda katta salohiyatga ega, ekologik tavsifdagi samarali bolalar 

faoliyati turlaridan biri, nazarimizda, bolalarning tabiatda bilish-tadqiqotchilik faoliyati 

hisoblanadi. Bolalarning tabiatda amalga oshiriladigan tadqiqotchilik faoliyati, ularning bilish 

va nutqiy qobiliyatlarini rivojlanishiga ta’sirining samarali ekanligi ta’kidlangan.  

Bilish-tadqiqotchilik faoliyati, tuzilishi boʻyicha daliliy asoslangan nutqqa yaqin turadi, 

ya’ni: bilish vazifasini kattalardan qabul qilish yoki uni mustaqil ilgari surish; uning shartlarini 

tahlil qilish; hodisa sabablari va bilishga oid vazifani hal qilish haqida taxminlarni ilgari surish; 

bilishga oid vazifani hal qilish mumkin boʻlgan yoʻllarini tekshirish usullarini tanlash; ilgari 

surilgan taxminlarni hal qilishning tanlangan usullarini bevosita tekshirish, faoliyat davomida 

hal qilish yoʻllarini tuzatish-korreksiyalab borish; olingan dalillarni tahlil qilish va xulosalarni 

shakllantirish; yangi vazifalar va keyingi izlanishlar istiqbollarini muhokama qilish.  

Pedagog va psixologlarning tadqiqot ishlarida oʻzlashtirilgan tayyor taqdim etiladigan 

bilimlarga nisbatan mustaqil ega boʻlish bilan birga asoslangan ta’limning maktabgacha 

yoshdagi bolalarning aqliy rivojlanishiga ta’siri isbotlangan. Bunday ta’limni muvaffaqiyatli 

boʻlishining muhim sharti bilishga oid vazifalarni qoʻyish va hal qilish, bolalar turli 

faoliyatlarida pedagog tomonidan muammoli vaziyatlarni yaratish hisoblanadi. Muammoli 

vaziyat pedagog tomonidan qoʻyilgan vazifa bolalardan ma’lum dalillarni solishtirish, dastlabki 

xulosalar chiqarish uchun aqlni ishlatishni talab qilganda yuzaga keladi [P.G. Samorukova]. 

Bilishga oid vazifa tarkibida, har doim savol turadi, unga ba’zi bolalarga ma’lum va noma’lum 

boʻlgan ma’lumotlar kiradi. Bilmaslik qisman boʻlishi shart, unda bilishga oid vazifani tajriba, 

kuzatish yoki evristik fikr yuritish yordamida hal qilish mumkin.  

Bolalar muammo bilan tanishganidan soʻng pedagog-tarbiyachi rahbarligida uni tahlil 

qilishi lozim: ma’lum va noma’lum narsalarni aniqlash, sabablar va mumkin boʻlgan oqibatlar 

haqida taxminlar ilgari surilishi kerak. Bolalarning barcha taxminlarini tinglab, pedagog-

tarbiyachi ulardagi qarama-qarshiliklarga e’tibor beradi. Taxminlarni tekshirish usullari 

sifatida pedagog-tarbiyachi aniqlovchi yoki qiyoslovchi kuzatuv, modellarni namoyish qilish 

evristik suhbat yoki tajriba-sinovlardan foydalanishi mumkin.  

Shuni ta’kidlab oʻtish zarurki, nafaqat muammoli vaziyatlarning, balki tabiiy obyekt yoki 

hodisani, taxminlar ilgari surish va shaxsiy mulohazalar, soʻzlashuv va baxslarni baholashni 

elementar ravishda tahlil qilishni talab qiluvchi ziddiyatli vaziyatlarning muhim manbai tabiat 

hisoblanadi. Bu holda bolaga vaziyatning toʻliq manzarasini tiklash, undagi ziddiyatlarni ajratib 

koʻrsatish hamda bolaga rasmiy-mantiqiy va dialektik munosabatlarni koʻrsatib berishga 

tayyor boʻlgan kattalarning roli muhim ahamiyat kasb etadi.  

Maktabgacha ta’lim yoshidagi bolalarda daliliy asoslash koʻnikmalarini shakllantirish 

uchun tabiatda tabiiy ravishda yuzaga keladigan muammoli-ziddiyatli vaziyatlarni koʻrishga 

oʻrgatish yoki pedagog-tarbiyachi tomonidan ularni ta’lim jarayonida modellashtirish muhim. 

Bundan tashqari, bolaga bolalar tomonidan bildirilgan har bir qarshi fikrning haqqoniyligini 

koʻrishga yordam berish zarur, oʻz fikrlarini asoslab berishni va tengdoshlarini dialektik 

muammoni yechimining toʻg‘riligiga ishontirishni taklif qilish kerak.  

Sayr qilish, tabiatni oʻrganish bilan bog‘liq ekskursiyalarida kuzatilgan tabiat 

hodisalarini tahlil qilish, ekologik ertakni muhokama qilish yoki tabiatshunoslikka tegishli 

adabiyotni oʻqish, tabiatda modellashtirish yoki tajriba-sinov oʻtkazish asosini muammoli 

vaziyat tashkil qilishi mumkin[6].  

Muhokama. Bolalar tomonidan tajriba-sinov oʻtkazish bilish-tadqiqotchilik 

faoliyatining alohida shakli boʻlib, unda maqsadning hosil boʻlish jarayonlari, shaxs 

motivlarining paydo boʻlishi va rivojlanishi, bolalar bilish faolligining namoyon boʻlishi, 

mustaqil tahlil qilish, xulosa chiqarish, yangi hodisani atrofdagi tabiat hodisalari haqidagi 

umumlashgan tasavvurlar asosida tushuntirib berish kabi koʻnikmalarning shakllanishida 

yorqin ifodalangan[7].  

Mazkur faoliyatda bolalarda narsa-buyumlarni tahlil qilish, ularni qismlarga ajratish, 

qismlar tarkibiga kirgan detallarni ajratish va ushbu tahlil asosida bir turdagi narsalarni 

solishtirish, ularning umumiy va farqli tomonlarini ta’kidlash, umumlashtirish va xulosa 

chiqarish kabi koʻnikmalar shakllanadi[8].  

Argumentni fikrlashdan ajratib turadigan va ushbu turdagi bayonotga aniq maqsad 

beradigan oxirgi komponent – suhbatdoshni oʻz hukmlariga ishontirish, yosh avlodda 

argumentativ koʻnikmalarni shakllantirishga qaratilgan faoliyat zamonaviy ta’lim talablariga 

hissa qoʻshadi, fikrlash, tahlil qilish, qaror qabul qilish, oʻz nuqtai nazarini ifoda etish va himoya 

qilish, nizolarni hal qilish, yangi va qiyin hayot sharoitida harakat qilish qobiliyatiga ega aqlli, 

faol odamni tarbiyalashni oʻz ichiga oladi. 

Shuni ta’kidlash lozimki, bolalar oʻtkazadigan tajriba-sinovlar maktabgacha ta’lim 

yoshidagi bolalar nutqida daliliy asoslashning paydo boʻlishiga kuchli motiv boʻlib xizmat qilishi 

mumkin. Tajriba-sinov oʻtkazish manbai sifatida bolalarning “Yomg‘ir nega yog‘adi?”, “Nima 

uchun shamol boʻladi?”, “Nima uchun chivin uchganda g‘oʻng‘illagan tovush chiqaradi, 

qoʻnganda esa jim boʻladi?”, “Nimaga pashsha shipdan pastga tushib ketmaydi?” kabi savollari 

xizmat qilishi mumkin. Birgalikda oʻtkazilgan muhokamada va savollarga javob izlash 

jarayonida bolalarga tajriba-sinov oʻtkazish taklif qilinadi. Ularning natijalari nafaqat tadqiq 

qilinayotgan obyekt, uning xususiyatlari, sifatlari haqida yangi ma’lumot olish, balki fikrlash, 

tahminlar ilgari surish va bolalar farazlarini tasdiqlash uchun sabab boʻladi. 

Xulosa qilib aytganda, katta yoshdagi maktabgacha yoshdagi bolalarda dalillash 

koʻnikmalarini shakllantirishning yuqoridagi uslubiy jihatlarini umumlashtirib, ushbu jarayon 

bolalarning tabiatdagi kommunikativ va kognitiv-tadqiqot faoliyatiga asoslangan degan 

xulosaga keldik. Katta yoshdagi maktabgacha yoshdagi bolalarda dalillash koʻnikmalarini 

shakllantirishning taklif qilingan metodologiyasi bir qator mantiqiy oʻzaro bir–biriga bog‘liq 

boʻlgan bosqichlarni (motivatsion, mazmunli, operatsion) oʻz ichiga oladi, ularning mazmuni 

oʻqituvchining tegishli shakllari va usullari tizimi orqali amalga oshiriladi. 

